
Annotatsiya 

Maqolada mintaqalarni strategik rivojlantirish samaradorligini baholashda 

bioiqtisodiyot koʻrsatkichlaridan foydalanishning metodologik asoslari oʻrganildi. 

Bioiqtisodiyotning resursga, biotexnologiyaga va ekologiyaga asoslangan talqinlarini 

umumlashtirib, uni hududiy strategiyaning mustaqil baholash obyekti sifatida 

asoslandi. Yevropa Ittifoqining bioiqtisodiyot monitoringi tajribasi va Oʻzbekistonda 

qishloq xoʻjaligining yalpi ichki mahsulot hamda bandlikdagi ulushi rasmiy manbalar 

asosida qiyosiy baholandi, nisbiy unumdorlik koeffitsiyenti hisoblandi. Bio-asosli 

qoʻshilgan qiymat, bandlik, biomassa taʼminoti, resurs unumdorligi va bio-

chiqindilarni qayta ishlashni qamrab olgan koʻrsatkichlar tizimi hamda kompozit 

indeksni qurish tartibi taklif etildi. Kompozit indeksni qurishda minimum-maksimum 

usulida normallashtirish, vaznli agregatsiya va sezgirlik tahlili bosqichlari xalqaro 

qoʻllanma tavsiyalari asosida uslubiy jihatdan asoslandi. Natijada hududiy 

bioiqtisodiyot indeksini strategik maqsadlar bilan bogʻlaydigan konseptual model 

ishlab chiqildi va uni hududiy statistika amaliyotiga joriy etish boʻyicha takliflar 

asoslab berildi. Taklif etilgan yondashuv hududiy strategiyalar bajarilishini shaffof 

kuzatish imkonini berishi koʻrsatildi. 

Kalit soʻzlar: bioiqtisodiyot, hududiy strategiya, strategik samaradorlik, 

kompozit indeks, normallashtirish, vaznlash, bio-asosli qoʻshilgan qiymat, resurs 

unumdorligi. 

Аннотация 

В статье исследованы методологические основы использования показателей 

биоэкономики при оценке эффективности стратегического развития регионов. 

Автор обобщил ресурсную, биотехнологическую и экологическую трактовки 

биоэкономики и обосновал её в качестве самостоятельного объекта оценки 

региональной стратегии. На основе официальных источников сопоставлены 

опыт мониторинга биоэкономики Европейского союза и доля сельского 

хозяйства в валовом внутреннем продукте и занятости Узбекистана, рассчитан 

коэффициент относительной производительности. Предложены система 

показателей, охватывающая биобазированную добавленную стоимость, 

занятость, предложение биомассы, ресурсную производительность и 

переработку биоотходов, а также порядок построения композитного индекса. 

Этапы нормализации методом минимума-максимума, взвешенной агрегации и 

анализа чувствительности методологически обоснованы на основе 

рекомендаций международного руководства. В результате разработана 

концептуальная модель, связывающая региональный индекс биоэкономики со 

стратегическими целями, и обоснованы предложения по её внедрению в 

практику региональной статистики. Показано, что предложенный подход 

обеспечивает прозрачный мониторинг выполнения региональных стратегий. 

Ключевые слова: биоэкономика, региональная стратегия, стратегическая 

эффективность, композитный индекс, нормализация, взвешивание, 

биобазированная добавленная стоимость, ресурсная производительность. 

Abstract 

The article examined the methodological foundations of using bioeconomy 

indicators in assessing the effectiveness of regional strategic development. The author 

summarised the resource-based, biotechnology-based and ecology-based 

interpretations of the bioeconomy and substantiated it as an independent object of 

regional strategy assessment. The experience of the European Union bioeconomy 

monitoring system was compared with the share of agriculture in the gross domestic 

product and employment of Uzbekistan, and a relative productivity coefficient was 

calculated. A system of indicators covering bio-based value added, bio-based 

employment, biomass supply, resource productivity and bio-waste recycling was 

proposed together with a procedure for constructing a composite index. The stages of 

min-max normalisation, weighted aggregation and sensitivity analysis in constructing 

the composite index were methodologically substantiated on the basis of the 

recommendations of the international handbook. A conceptual model linking a regional 

bioeconomy index with strategic goals was developed, and proposals were 

substantiated for introducing it into regional statistical practice. It was shown that the 

proposed approach enables transparent monitoring of the implementation of regional 

strategies. 

Keywords: bioeconomy, regional strategy, strategic effectiveness, composite 

index, normalisation, weighting, bio-based value added, resource productivity. 

KIRISH 

Zamonaviy mintaqaviy iqtisodiyot nazariyasida hududiy rivojlanish 

samaradorligi uzoq vaqt davomida yalpi hududiy mahsulot, investitsiyalar va bandlik 

kabi hajmiy koʻrsatkichlar orqali oʻlchab kelingan. Biroq iqtisodiy oʻsishning tabiiy 

resurslarga tayanishi va ekologik cheklovlarning kuchayishi baholash tizimiga yangi 

oʻlchovlarni kiritishni taqozo etdi. Ana shunday oʻlchovlardan biri bioiqtisodiyot 

boʻlib, u oziq-ovqat, yem, materiallar va energiya ishlab chiqarishda qayta tiklanuvchi 

biologik resurslardan foydalanishga asoslangan faoliyat turlarini yagona tizim sifatida 

qamrab oladi. K. Makkormik va N. Kautto bioiqtisodiyotni qishloq, oʻrmon va baliq 

xoʻjaligi, oziq-ovqat sanoati, bio-asosli kimyo va bioenergetikani birlashtiruvchi, 

innovatsiyalar orqali qazilma resurslarni biologik resurslar bilan almashtirishga 

yoʻnaltirilgan iqtisodiy model sifatida tavsiflagan [8]. Mazkur taʼrif bioiqtisodiyotni 

tarmoqlar yigʻindisidan koʻra kengroq, resurs, texnologiya va institutlar oʻzaro 

bogʻlangan iqtisodiy makon sifatida tushunish imkonini beradi. 

Bioiqtisodiyot tushunchasining nazariy mazmuni bir xil emas. M. Bugge, T. 

Hansen va A. Klitkou ilmiy adabiyotni tizimlashtirib, uchta asosiy qarashni ajratgan: 

biotexnologik qarash ilmiy tadqiqotlar va ularning tijoratlashuvini, bioresurs qarashi 

biologik xomashyoni qayta ishlash va yangi qiymat zanjirlarini, bioekologik qarash esa 

ekotizimlar barqarorligi va mahalliy resurslardan oqilona foydalanishni birinchi 

oʻringa qoʻyadi [1]. Hududiy strategiya nuqtai nazaridan bu qarashlarning har biri oʻz 

baholash mantiqini taqozo etadi: birinchisi innovatsion salohiyatni, ikkinchisi 

qoʻshilgan qiymat va bandlikni, uchinchisi resurslardan foydalanish samaradorligini 

oʻlchashga undaydi. D. DʼAmato va hammualliflari yashil, aylanma va bioiqtisodiyot 

konsepsiyalarini qiyosiy tahlil qilib, yashil iqtisodiyot qolgan ikkisini oʻz ichiga 

oluvchi umumiy konsepsiya vazifasini bajarishini koʻrsatgan [2]. Demak, 

bioiqtisodiyot koʻrsatkichlari yashil oʻsish strategiyalarining oʻlchanadigan tarkibiy 

qismi sifatida maydonga chiqadi. 

Strategik rivojlanish samaradorligi deganda hududiy strategiyada belgilangan 

maqsadlarga erishish darajasi va bunga sarflangan resurslar oʻrtasidagi nisbat 

tushuniladi. Ushbu taʼrif baholash tizimida maqsad, koʻrsatkich va natija oʻrtasida aniq 

bogʻliqlik boʻlishini talab etadi. Bioiqtisodiyot koʻrsatkichlari mazkur zanjirda ikki xil 

vazifani bajaradi: bir tomondan, ular hududning biologik resurslardan qoʻshilgan 

qiymat yaratish qobiliyatini aks ettiradi, ikkinchi tomondan, iqtisodiy oʻsishning resurs 

sarfi va ekologik yuklamadan qanchalik ajralayotganini koʻrsatadi. J. Vesseler va I. fon 

Braun bioiqtisodiyotni oʻlchashning asosiy qiyinchiligi anʼanaviy statistik 

tasniflagichlar bio-asosli va qazilma asosli mahsulotlarni ajratmasligida ekanini, 

maxsus koʻrsatkichlar va hisob-kitob usullari zarurligini asoslagan [13]. Qishloq 

xoʻjaligi iqtisodiyotda salmoqli oʻrin tutadigan mamlakatlarda bu masala hududiy 

darajada yanada murakkab tus oladi. 

Oʻzbekistonda hududlarni kompleks rivojlantirish va yashil iqtisodiyotga oʻtish 

davlat siyosatining ustuvor yoʻnalishlari sifatida izchil amalga oshirilmoqda. 

“Oʻzbekiston - 2030” strategiyasi iqtisodiy oʻsishni barqaror taʼminlash bilan birga 

qayta tiklanuvchi energiya ulushini oshirish va resurslardan tejamkor foydalanishni 

aniq maqsadlar sifatida belgilagan [16]. Ushbu maqsadlarning hududlar kesimida 

bajarilishini baholash uchun biologik resurslardan foydalanish samarasini aks 

ettiruvchi koʻrsatkichlar tizimi talab etiladi. Maqolaning maqsadi mintaqalarni 

strategik rivojlantirish samaradorligini baholashda bioiqtisodiyot koʻrsatkichlarini 

qoʻllashning metodologik asoslarini ishlab chiqishdan iborat. Maqsadga erishish uchun 

bioiqtisodiyotni oʻlchash yondashuvlarini tizimlashtirish, kompozit indeksni qurish 

tartibini asoslash, xalqaro va milliy koʻrsatkichlarni qiyosiy baholash hamda hududiy 

bioiqtisodiyot indeksini strategik maqsadlar bilan bogʻlaydigan konseptual model 

taklif etish vazifalari qoʻyildi. 

ADABIYOTLAR SHARHI 

Bioiqtisodiyotni oʻlchash boʻyicha tadqiqotlarning ilk bosqichida asosiy eʼtibor 

sektor chegaralarini aniqlashga qaratilgan. Yevropa Komissiyasining 2018-yilda 

yangilangan bioiqtisodiyot strategiyasi barqaror oziq-ovqat tizimlari, tabiiy resurslarni 

boshqarish, qazilma resurslarga bogʻliqlikni kamaytirish, iqlim oʻzgarishini 

yumshatish hamda raqobatbardoshlikni mustahkamlashdan iborat beshta maqsadni 

belgilab, ularni monitoring qilish tizimini yaratish vazifasini qoʻygan [3]. N. Robert va 

hammualliflari ushbu vazifa asosida ishlab chiqilgan Yevropa Ittifoqi bioiqtisodiyot 



2026-YIL 24-25-SENTABR MAXSUS SON  

  

WWW.MARKETINGJOURNAL.UZ 230 

 

   ILMIY, AMALIY VA OMMABOP JURNAL  

 

monitoringi tizimining tuzilishini bayon qilib, u birlamchi tarmoqlar, qiymat zanjirlari 

va barqarorlikning iqtisodiy, ijtimoiy hamda ekologik ustunlarini qamrab olishini, 

koʻrsatkichlar esa bazaviy, qayta ishlangan va tizimli darajalardan iborat piramida 

koʻrinishida tashkil etilishini koʻrsatgan [10]. Ushbu tuzilma hududiy baholash tizimini 

loyihalashda ham tayanch namuna boʻla oladi. 

Iqtisodiy koʻrsatkichlar tanlovi masalasida T. Ronzon va R. MʼBarek muhim 

uslubiy xulosaga kelgan: tovar aylanmasi takroriy hisobga olishga olib kelgani uchun 

bioiqtisodiyot hajmini qoʻshilgan qiymat orqali oʻlchash maqsadga muvofiq, hududlar 

ixtisoslashuvini esa bandlik boʻyicha lokalizatsiya koeffitsiyenti va mehnat 

unumdorligi orqali tavsiflash lozim [11]. Mualliflar 2015-yilda Yevropa Ittifoqi 

bioiqtisodiyotida 18 mln kishi band boʻlganini, qoʻshilgan qiymat 620 mlrd yevroni 

tashkil etganini, bir band xodimga toʻgʻri keladigan qoʻshilgan qiymat qishloq 

xoʻjaligida 19 ming yevrodan kimyo va farmatsevtika tarmoqlarida 120 ming yevrodan 

ortiqqacha farqlanganini aniqlagan [11]. Bu natija bioiqtisodiyot ichida birlamchi 

ishlab chiqarish va chuqur qayta ishlash tarmoqlari oʻrtasidagi unumdorlik farqi 

hududiy strategiyaning asosiy oʻsish zaxirasi ekanini koʻrsatadi. 

M. Kardung va hammualliflari bioiqtisodiyot rivojlanishining harakatlantiruvchi 

kuchlari sifatida texnologik innovatsiyalar, bozorlar tuzilishi, iqlim va ekotizimlar 

holati, resurslar mavjudligi, isteʼmol afzalliklari va davlat siyosatini ajratib, ularni 

Yevropa strategiyasining maqsadlari bilan bogʻlangan 25 ta asosiy koʻrsatkich orqali 

kuzatishni taklif etgan [5]. Ushbu ishning uslubiy qimmati shundaki, unda 

koʻrsatkichlar alohida emas, balki strategik maqsadlarga bogʻlangan holda 

tizimlashtirilgan. J. Vesseler va I. fon Braun ham bioiqtisodiyotni baholashda natija 

koʻrsatkichlari bilan birga siyosat vositalarining samaradorligini ham hisobga olish 

zarurligini taʼkidlagan [13]. Shunday qilib, adabiyotlarda bioiqtisodiyot koʻrsatkichlari 

statistik tavsif vositasidan strategik boshqaruv vositasiga aylanib borayotgani 

kuzatiladi. 

Koʻp oʻlchovli hodisalarni yagona koʻrsatkichga keltirish metodologiyasi OECD 

va Yevropa Komissiyasi Qoʻshma tadqiqot markazining kompozit indikatorlar 

boʻyicha qoʻllanmasida tizimli bayon qilingan [9]. Qoʻllanmada nazariy asosni 

belgilash, koʻrsatkichlarni tanlash, yetishmayotgan maʼlumotlarni toʻldirish, koʻp 

oʻlchovli tahlil, normallashtirish, vaznlash va agregatsiya, noaniqlik va sezgirlik tahlili 

kabi bosqichlar ketma-ketligi asoslangan. S. Greko va hammualliflari vaznlash va 

agregatsiya usullarining keng sharhini berib, tanlangan usul natijalar reytingiga 

sezilarli taʼsir qilishini, shuning uchun uning nazariy asosi ochiq koʻrsatilishi 

lozimligini qayd etgan [4]. M. Saysana, A. Saltelli va S. Tarantola noaniqlik va 

sezgirlik tahlilini kompozit indikatorlar sifatini tekshirishning majburiy bosqichi 

sifatida asoslagan [12]. M. Madzotta va A. Pareto esa koʻrsatkichlar oʻrtasida oʻzaro 

toʻliq oʻrin bosishga yoʻl qoʻymaydigan, yaʼni kompensatsion boʻlmagan indeks 

shaklini taklif etgan [6]. Adabiyotlar tahlili hududiy bioiqtisodiyot indeksini qurishda 

aynan shu uslubiy talablarga tayanish zarurligini koʻrsatadi. 

METODOLOGIYA 

Tadqiqotning metodologik asosini tizimli yondashuv tashkil etdi: bioiqtisodiyot 

hududiy iqtisodiyotning resurs, ishlab chiqarish va ekologik quyi tizimlarini 

bogʻlovchi ochiq tizim sifatida koʻrib chiqildi. Nazariy qismda mantiqiy-tarixiy va 

qiyosiy usullar yordamida bioiqtisodiyotni oʻlchash yondashuvlari tizimlashtirildi. 

Amaliy qismda ikki axborot bloki qoʻllanildi. Birinchi blokni Yevropa Ittifoqi 

bioiqtisodiyoti boʻyicha Qoʻshma tadqiqot markazi eʼlon qilgan 2015 va 2021-yillar 

maʼlumotlari tashkil etdi [7]. Ikkinchi blokni Jahon banki maʼlumotlar bazasidagi 

Oʻzbekiston qishloq, oʻrmon va baliq xoʻjaligining yalpi ichki mahsulotdagi ulushi 

[14] hamda qishloq xoʻjaligida bandlarning jami bandlikdagi ulushi [15] 

koʻrsatkichlari tashkil etdi. Tarmoqning nisbiy unumdorligini baholash uchun T. 

Ronzon va R. MʼBarek taklif etgan mehnat unumdorligi mantiqi asosida qoʻshilgan 

qiymatdagi ulushning bandlikdagi ulushga nisbati hisoblandi; bu koeffitsiyent birdan 

kichik boʻlganda tarmoqda bir band xodimga toʻgʻri keladigan qoʻshilgan qiymat 

iqtisodiyot boʻyicha oʻrtacha darajadan past ekanini bildiradi. 

Hududiy bioiqtisodiyot indeksini qurish OECD va Qoʻshma tadqiqot markazi 

qoʻllanmasida tavsiya etilgan bosqichlarga muvofiq amalga oshirildi [9]. Turli oʻlchov 

birliklariga ega koʻrsatkichlarni taqqoslanadigan shaklga keltirish uchun minimum-

maksimum usulida normallashtirish qoʻllanildi: 

 𝑧𝑖𝑗 =
𝑥𝑖𝑗−𝑥𝑗,min

𝑥𝑗,max−𝑥𝑗,min
 (1) 

bu yerda 𝑧𝑖𝑗 - 𝑖-hudud uchun 𝑗-koʻrsatkichning normallashtirilgan qiymati; 𝑥𝑖𝑗 - 

𝑖-hududda 𝑗-koʻrsatkichning haqiqiy qiymati; 𝑥𝑗,min va 𝑥𝑗,max - 𝑗-koʻrsatkichning 

hududlar boʻyicha eng kichik va eng katta qiymatlari. Normallashtirilgan qiymatlar 0 

dan 1 gacha oraliqda joylashadi va hududning eng past natijali hududdan qanchalik 

ilgarilab ketganini koʻrsatadi. Qiymati kamayishi ijobiy baholanadigan koʻrsatkichlar, 

masalan, yalpi hududiy mahsulot birligiga toʻgʻri keladigan issiqxona gazlari 

ajralmalari uchun suratda 𝑥𝑗,max − 𝑥𝑖𝑗 ifodasi olinadi. Koʻp yillik baholashda 

chegaraviy qiymatlar tayanch yil boʻyicha qayd etiladi, natijada indeks dinamikasi 

hududning oʻz natijalaridagi haqiqiy oʻzgarishni aks ettiradi. 

Normallashtirilgan koʻrsatkichlar vaznli agregatsiya yordamida hududiy 

bioiqtisodiyot indeksiga birlashtiriladi: 

 HBI𝑖 = ∑ 𝑤𝑗 · 𝑧𝑖𝑗
𝑚
𝑗=1  (2) 

bu yerda HBI𝑖 - 𝑖-hududning bioiqtisodiyot indeksi; 𝑤𝑗 - 𝑗-koʻrsatkichning vazni, 

barcha vaznlar yigʻindisi birga teng; 𝑚 - koʻrsatkichlar soni. Vaznlarni aniqlashda ikki 

bosqichli yondashuv taklif etiladi: dastlab beshta oʻlchov blokiga teng vazn beriladi, 

soʻngra blok ichidagi vaznlar bosh komponentalar usuli yoki ekspert baholari asosida 

aniqlanadi. Arifmetik agregatsiya bir koʻrsatkichdagi yuqori natija boshqasidagi past 

natijani toʻliq qoplashiga imkon bergani uchun natijalar M. Madzotta va A. Pareto 

taklif etgan kompensatsion boʻlmagan shakl bilan solishtirib tekshiriladi [6]. 

Indeksning ishonchliligi vaznlar va normallashtirish usullari oʻzgartirilganda hududlar 

reytingining barqarorligi orqali baholanadi. 

TAHLIL VA NATIJALAR 

Bioiqtisodiyot koʻrsatkichlarini hududiy strategiyaga qoʻllash imkoniyatlarini 

aniqlash uchun avvalo xalqaro va milliy darajadagi tarkibiy koʻrsatkichlar qiyosiy 

baholandi. Qoʻshma tadqiqot markazi maʼlumotlariga koʻra, 2021-yilda Yevropa 

Ittifoqi bioiqtisodiyotida 17,2 mln kishi band boʻlib, u 728 mlrd yevro qoʻshilgan 

qiymat yaratgan, bu ittifoq yalpi ichki mahsulotining 5,0 foizi va ishchi kuchining 8,2 

foiziga toʻgʻri kelgan [7]. Oʻzbekistonda qishloq, oʻrmon va baliq xoʻjaligining yalpi 

ichki mahsulotdagi ulushi 2024-yilda 17,73 foizni [14], qishloq xoʻjaligida bandlarning 

ulushi esa 25,65 foizni tashkil etgan [15]. Ushbu koʻrsatkichlar va ular asosida 

hisoblangan nisbiy unumdorlik koeffitsiyenti 1-jadvalda keltirilgan. 

1-jadval 

Yevropa Ittifoqi bioiqtisodiyoti va Oʻzbekiston birlamchi tarmogʻining 

tarkibiy koʻrsatkichlari1 

Obyekt Yil 
YIMdagi 

ulush, foizda 
Bandlikdagi 

ulush, oizda 
Nisbiy 

unumdorlik 
YI bioiqtisodiyoti 2015 4,2 8,2 0,51 
YI bioiqtisodiyoti 2021 5,0 8,2 0,61 
Oʻzbekiston: qishloq, oʻrmon va 

baliq xoʻjaligi 
2015 25,76 27,58 0,93 

Oʻzbekiston: qishloq, oʻrmon va 

baliq xoʻjaligi 
2020 21,57 27,19 0,79 

Oʻzbekiston: qishloq, oʻrmon va 

baliq xoʻjaligi 
2024 17,73 25,65 0,69 

 

1-jadval maʼlumotlari ikki xil tarkibiy dinamikani aks ettiradi. Yevropa Ittifoqida 

bioiqtisodiyotning bandlikdagi ulushi oʻzgarmagan holda yalpi ichki mahsulotdagi 

ulushi 4,2 foizdan 5,0 foizga koʻtarilgan, natijada nisbiy unumdorlik 0,51 dan 0,61 

gacha oshgan. Qoʻshma tadqiqot markazi bu oʻsishni 2012-2021-yillarda qoʻshilgan 

qiymatning real ifodada 39 foizga ortishi va bandlarning 1,3 mln kishiga qisqarishi 

bilan izohlab, asosiy manba bio-asosli ishlab chiqarish tarmoqlari boʻlganini qayd 

etgan [7]. Oʻzbekistonda qishloq xoʻjaligining yalpi ichki mahsulotdagi ulushi 2015-

2024-yillarda 25,76 foizdan 17,73 foizga pasaygan, bandlikdagi ulushi esa ancha sekin 

kamaygan. Bu holat sanoat va xizmatlar sohasining jadal rivojlanishi natijasida 

iqtisodiyot tarkibi diversifikatsiyalashayotganidan dalolat beradi. Nisbiy 

unumdorlikning 0,93 dan 0,69 gacha oʻzgarishi birlamchi tarmoqda band boʻlgan katta 

mehnat resurslarini qayta ishlash zanjirlariga jalb etish orqali qoʻshilgan qiymatni 

oshirish salohiyati yuqori ekanini koʻrsatadi. 

Qiyosiy natijalarni talqin qilishda koʻrsatkichlar qamrovidagi farqni hisobga olish 

zarur. Yevropa Ittifoqi koʻrsatkichlari birlamchi tarmoqlar bilan birga oziq-ovqat, 

yogʻochni qayta ishlash, bio-asosli kimyo va bioenergetikani oʻz ichiga oladi, 

Oʻzbekiston koʻrsatkichlari esa faqat birlamchi tarmoqni qamrab oladi. Aynan shu farq 

 
1 Manba: YI koʻrsatkichlari T. Ronzon va R. MʼBarek [11] hamda Qoʻshma tadqiqot markazi [7] maʼlumotlari, 

Oʻzbekiston koʻrsatkichlari Jahon banki [14] va [15] maʼlumotlari asosida; nisbiy unumdorlik muallif tomonidan 

hisoblangan. 

milliy statistika tizimida bioiqtisodiyotni alohida hisobga olish zarurligini koʻrsatadi. 

T. Ronzon va R. MʼBarek maʼlumotlariga koʻra, 2015-yilda qishloq xoʻjaligi Yevropa 

bioiqtisodiyotidagi bandlarning 51 foizini jamlagan holda qoʻshilgan qiymatning 28 

foizini yaratgan [11]. Demak, bioiqtisodiyotning umumiy samaradorligi birlamchi 

ishlab chiqarish va qayta ishlash tarmoqlari oʻrtasidagi nisbatga bogʻliq. Hududiy 

strategiyalar samaradorligini baholashda birlamchi tarmoq koʻrsatkichlari bilan 

cheklanmasdan, biologik xomashyoni qayta ishlash chuqurligini aks ettiruvchi 

koʻrsatkichlarni kiritish lozim. Ushbu xulosa quyida taklif etilgan koʻrsatkichlar 

tizimini shakllantirishda asosiy tamoyil sifatida qabul qilindi. 

Koʻrsatkichlar tizimini hududiy strategiya bilan bogʻlash uchun milliy strategik 

hujjatlarda belgilangan miqdoriy moʻljallardan foydalanildi. 2019-yilda tasdiqlangan 

yashil iqtisodiyotga oʻtish strategiyasi resurslardan foydalanish samaradorligini 

oshirish, qishloq xoʻjaligini barqaror yuritish va chiqindilarni qayta ishlashni ustuvor 

yoʻnalishlar sifatida belgilagan [18]. 2022-yilda qabul qilingan qaror bilan 2030-

yilgacha yalpi ichki mahsulot birligiga toʻgʻri keladigan issiqxona gazlari solishtirma 

ajralmalarini 2010-yil darajasidan 35 foizga qisqartirish, 1 mln gektargacha maydonda 

suv tejovchi sugʻorish texnologiyalarini joriy etish va oʻrmon fondi zaxiralarini 90 mln 

kub metrdan ortiqroqqa yetkazish kabi aniq moʻljallar belgilangan [17]. Ushbu 

moʻljallar asosida taklif etilgan koʻrsatkichlar tizimi 2-jadvalda keltirilgan. 

2-jadval 

Hududiy bioiqtisodiyot indeksining koʻrsatkichlar tizimi va strategik 

moʻljallar bilan bogʻliqligi1 

Oʻlchov bloki Koʻrsatkich 
Taʼsir 

yoʻnalishi 
Strategik moʻljal 

Bio-asosli 

qoʻshilgan qiymat 

Bio-asosli tarmoqlar 

qoʻshilgan qiymatining yalpi 

hududiy mahsulotdagi 

ulushi, foizda 

+ 
Barqaror iqtisodiy oʻsish 

(“Oʻzbekiston - 2030”) 

Bio-asosli bandlik 

Bio-asosli qayta ishlash 

tarmoqlaridagi bandlik 

ulushi, foizda; bir band 

xodimga qoʻshilgan qiymat 

+ 

Yuqori daromadli ish oʻrinlari 

yaratish  

(“Oʻzbekiston - 2030”) 

Biomassa 

taʼminoti va 

foydalanish 

Oʻrmon fondi zaxiralari, 

ming kub metr; biomassadan 

foydalanish koeffitsiyenti 

+ 
Oʻrmon fondi zaxiralari 90 

mln kub metrdan ortiq (2030) 

Resurs 

unumdorligi 

Suv tejovchi sugʻorish 

maydoni ulushi, foizda; yalpi 

hududiy mahsulot birligiga 

issiqxona gazlari 

+ / − 

1 mln gektargacha maydon; 

2010-yilga nisbatan 35 foiz 

qisqarish 

Bio-chiqindilarni 

qayta ishlash 

Organik chiqindilarni qayta 

ishlash darajasi, foizda 
+ 

Chiqindilarni qayta ishlashni 

kengaytirish (yashil 

iqtisodiyot strategiyasi) 

 

 
1 Manba: N. Robert va hammualliflari [10], M. Kardung va hammualliflari [5] yondashuvlari hamda 2022-yilgi  

qaror [17] moʻljallari asosida muallif ishlanmasi. 



2026-YIL 24-25-SENTABR MAXSUS SON  

  

WWW.MARKETINGJOURNAL.UZ 234 

 

   ILMIY, AMALIY VA OMMABOP JURNAL  

 

2-jadvalda keltirilgan tizim bioiqtisodiyotning M. Bugge va hammualliflari 

ajratgan uch talqinini baholash amaliyotida birlashtiradi. Bio-asosli qoʻshilgan qiymat 

va bandlik bloklari bioresurs qarashiga, biomassa taʼminoti va resurs unumdorligi 

bloklari bioekologik qarashga, bio-chiqindilarni qayta ishlash bloki esa aylanma 

iqtisodiyot tamoyillariga tayanadi. Har bir blok milliy strategik hujjatlardagi miqdoriy 

yoki sifat moʻljali bilan bogʻlangani indeks natijalarini hududiy strategiya 

maqsadlariga erishish darajasi sifatida talqin etish imkonini beradi. Taʼsir yoʻnalishi 

koʻrsatkichlarni (1) formula boʻyicha normallashtirishda qaysi ifoda qoʻllanishini 

belgilaydi. Tizimdagi koʻrsatkichlarning aksariyati hududiy statistika tomonidan 

yigʻiladigan maʼlumotlar asosida hisoblanadi, bio-asosli qayta ishlash tarmoqlarini 

ajratish uchun esa iqtisodiy faoliyat turlari tasniflagichi boʻyicha kodlarni guruhlash 

kifoya. M. Kardung va hammualliflari taʼkidlaganidek, koʻrsatkichlarni strategik 

maqsadlarga bogʻlash monitoring natijalarini siyosat qarorlariga aylantirishning 

zaruriy sharti hisoblanadi [5]. 

Koʻrsatkichlar tizimi va kompozit indeks qurish tartibi asosida bioiqtisodiyot 

koʻrsatkichlarini hududiy strategik rivojlanish samaradorligini baholashga 

qoʻllashning konseptual modeli ishlab chiqildi (1-rasm). Model strategik maqsadlardan 

boshlanib, koʻrsatkichlar tizimi, normallashtirish va vaznlash, indeks hisoblash hamda 

samaradorlikni baholash bosqichlari orqali yana strategiyani takomillashtirishga 

qaytadigan yopiq boshqaruv sikli sifatida tuzilgan. 

 

1-rasm. Hududiy bioiqtisodiyot indeksi asosida baholash modeli1 
Izoh: HBI - hududiy bioiqtisodiyot indeksi; teskari aloqa strelkasi baholash natijalari asosida strategik maqsad 

va vazifalarning aniqlashtirilishini bildiradi. 

 

1-rasmda tasvirlangan model bioiqtisodiyot koʻrsatkichlarini strategik boshqaruv 

siklining tarkibiy qismi sifatida talqin etadi. Hududiy strategik maqsadlar beshta 

 
1 Manba: [9] tavsiyalari, [10] tajribasi va 2-jadval asosida muallif ishlanmasi. 

Hududiy strategik 
maqsadlar (“Oʻzbekiston - 
2030”, yashil iqtisodiyot) 

Bio-asosli 
qoʻshilgan 

qiymat 

Bio-asosli 
bandlik 

Biomassa 
taʼminoti va 
foydalanish 

Resurs 
unumdorligi 

Bio-
chiqindilarni 
qayta ishlash 

Normallashtirish va 
vaznlash, sezgirlik tahlili 

Hududiy bioiqtisodiyot 
indeksi (HBI) 

Strategik samaradorlikni 
baholash va tuzatish 

Rasmiy statistika va 
monitoring 

oʻlchov blokidagi koʻrsatkichlar orqali aniq oʻlchanadigan shaklga keltiriladi, 

koʻrsatkichlar normallashtirilib, vaznlanadi va yagona hududiy bioiqtisodiyot 

indeksiga birlashtiriladi. Indeks qiymati va uning dinamikasi strategiyaning bajarilish 

darajasini baholash uchun asos boʻlib xizmat qiladi, baholash natijalari esa teskari 

aloqa orqali keyingi davr maqsadlari va vazifalarini aniqlashtirishga yoʻnaltiriladi. 

Rasmiy statistika va monitoring bloki modelning axborot tayanchi hisoblanadi: N. 

Robert va hammualliflari taʼkidlaganidek, bioiqtisodiyot monitoringining sifati 

mavjud statistik maʼlumotlarni uygʻunlashtirish darajasiga bogʻliq [10]. Modelning 

afzalligi shundaki, u hududlarni faqat erishilgan daraja boʻyicha emas, balki strategik 

moʻljallarga yaqinlashish surʼati boʻyicha ham taqqoslash imkonini beradi. 

Modelni amaliyotga joriy etishda indeksning ishonchliligini taʼminlash muhim 

ahamiyat kasb etadi. M. Saysana va hammualliflari koʻrsatganidek, normallashtirish 

usuli, vaznlar tizimi va agregatsiya shakli oʻzgartirilganda hududlar oʻrni qanchalik 

barqaror saqlanishini tekshirish indeks natijalariga asoslangan qarorlarning asoslilik 

darajasini oshiradi [12]. S. Greko va hammualliflari xulosalariga koʻra, vaznlarni faqat 

statistik usullar bilan emas, balki siyosat ustuvorliklarini aks ettiruvchi ekspert baholari 

bilan uygʻunlashtirish maqsadga muvofiq [4]. Hududiy strategiyalar sharoitida bu 

yondashuv qishloq xoʻjaligiga ixtisoslashgan hududlar uchun biomassa taʼminoti 

blokiga, sanoat hududlari uchun esa bio-asosli qayta ishlash blokiga nisbatan yuqoriroq 

vazn berish imkonini yaratadi. Natijada indeks har bir hududning oʻziga xos 

ixtisoslashuvini hisobga olgan holda yagona uslubiy asosda taqqoslashni taʼminlaydi. 

Tahlil natijalarining amaliy ahamiyati hududlarning bioiqtisodiy salohiyatini 

strategik rejalashtirish jarayoniga kiritish imkoniyatida namoyon boʻladi. Qishloq 

xoʻjaligida band boʻlgan mehnat resurslarining salmoqli ulushi va nisbiy 

unumdorlikning birdan pastligi hududlarda biologik xomashyoni chuqur qayta ishlash, 

oziq-ovqat va toʻqimachilik sanoatini rivojlantirish orqali qoʻshilgan qiymatni oshirish 

uchun keng imkoniyat mavjudligini koʻrsatadi. “Oʻzbekiston - 2030” strategiyasida 

belgilangan iqtisodiy oʻsish va yangi ish oʻrinlari yaratish maqsadlari ana shu 

imkoniyat bilan toʻliq uygʻunlashadi [16]. Yevropa Ittifoqi tajribasi bio-asosli ishlab 

chiqarish tarmoqlari bandlik qisqarganda ham qoʻshilgan qiymatning barqaror 

oʻsishini taʼminlay olishini tasdiqlaydi [7]. Taklif etilgan indeks aynan ushbu tarkibiy 

siljishni hududlar kesimida kuzatish va uni strategik boshqaruv qarorlariga aylantirish 

vositasi boʻlib xizmat qiladi. 

XULOSA VA TAKLIFLAR 

Tadqiqot bioiqtisodiyot koʻrsatkichlari mintaqalarni strategik rivojlantirish 

samaradorligini baholashning mustaqil va uslubiy jihatdan asoslangan tarkibiy qismi 

boʻla olishini koʻrsatdi. Bioiqtisodiyotning biotexnologik, bioresurs va bioekologik 

talqinlari hududiy strategiyada qoʻshilgan qiymat, bandlik, resurs unumdorligi va 

aylanma foydalanish kabi oʻlchovlarga mos keladi. Kompozit indikatorlar 

metodologiyasi ushbu oʻlchovlarni yagona indeksga birlashtirishning ishonchli 

vositasi boʻlib, normallashtirish, vaznlash va sezgirlik tahlili bosqichlariga qatʼiy rioya 

etilganda hududlarni asosli taqqoslash imkonini beradi. Qiyosiy tahlil Oʻzbekistonda 

iqtisodiyot tarkibining diversifikatsiyalashuvi davom etayotganini, birlamchi 

tarmoqdagi mehnat resurslarini qayta ishlash zanjirlariga jalb etish esa qoʻshilgan 

qiymatni oshirishning muhim zaxirasi ekanini koʻrsatdi. 

Olingan natijalar asosida quyidagi takliflar ilgari suriladi. Birinchidan, hududiy 

statistika amaliyotida iqtisodiy faoliyat turlari tasniflagichi asosida bio-asosli 

tarmoqlar roʻyxatini belgilab, ularning qoʻshilgan qiymati va bandlik koʻrsatkichlarini 

viloyatlar kesimida muntazam eʼlon qilish maqsadga muvofiq. Ikkinchidan, hududlarni 

rivojlantirish dasturlarining maqsadli koʻrsatkichlari qatoriga 2-jadvalda keltirilgan 

beshta blokdan iborat hududiy bioiqtisodiyot indeksini kiritish tavsiya etiladi. 

Uchinchidan, indeks vaznlarini aniqlashda statistik usullar natijalarini hududlar 

ixtisoslashuvini hisobga oluvchi ekspert baholari bilan uygʻunlashtirish va natijalarni 

har yili sezgirlik tahlili bilan tekshirish lozim. Toʻrtinchidan, yashil iqtisodiyotga oʻtish 

boʻyicha belgilangan 2030-yilgacha moʻljallarni hududlar kesimida taqsimlab, ularga 

erishish surʼatini indeks dinamikasi orqali kuzatish tizimini joriy etish zarur. 

Beshinchidan, hududiy bioiqtisodiyot monitoringi natijalarini ochiq raqamli 

platformada eʼlon qilish investorlar va tadbirkorlar uchun biologik xomashyoni qayta 

ishlash loyihalarini joylashtirishda qulay axborot muhitini yaratadi. 

Taklif etilgan metodologik yondashuv hududiy strategiyalarni iqtisodiy oʻsish, 

bandlik va resurslardan oqilona foydalanish maqsadlarini birgalikda oʻlchaydigan 

yaxlit baholash tizimi bilan taʼminlaydi. Uning amaliyotga joriy etilishi mamlakatda 

amalga oshirilayotgan yashil iqtisodiyotga oʻtish islohotlarining hududlardagi 

natijalarini aniq va shaffof kuzatish imkonini beradi. Keyingi tadqiqotlarda indeksni 

viloyatlar kesimidagi rasmiy maʼlumotlar asosida hisoblash hamda uning hududiy 

yalpi mahsulot oʻsishi bilan bogʻliqligini ekonometrik usullar yordamida baholash 

rejalashtirilgan. 

